
1 INLEIDING

Het bestaonde Strategisch Plan giet over de periode 2017-2020, zodat het logisch west was dat het
neie plan in 2020 een start kend har. Daor was ok alles veur veurbereid, totdat de pandemie roet in
het eten gooide. Pas end 2022 kun de volgende stap zet worden en dat hef oeteindelijk leid tot dit
Strategisch Plan 2023-2026.

Der bint veul lu die een bijdrage leverd hebt an dit plan: metwarkers, bestuur, vrijwilligers en een
flink koppel stakeholders bestaonde oet volk oet verscheiden branches (underwies, bedriefsleven,
cultuur, overheid) met affiniteit met de Drentse taol. Een briedere kiek op ‘de zaak’ is niet denkbaor,
wat een grote bijdrage levert aan de weerde van dit strategisch plan. Een plan dat dienst dot as
kader (‘oes speulveld’) en as koers veur de ankommen jaoren. Daormet is het bepaolend veur de
activiteiten die we de kommende dree jaor oetvoeren gaot. Met as oeteindelijke doel het
waormaken van oeze missie en visie.

2 MISSIE EN VISIE

Oeze missie en visie bint as volgt vastlegd:

Gewaogd doel

"""'/Hoger doel

Wij wilt een organisatie
weden die middenin de
samenleving stiet en wij
speult daorbij een
verbindende rol in het
Nedersaksische taolgebied.
Wij zorgt erveur dat het
Drents (as underdiel van het
Nedersaksisch) een taol is
waor de gebrukers wies met
bint en die deur de niet-
\éebrukers waardeerd wordt.
g X

Wij wilt de onschatbare
weerde van de Drentse
cultuur- en gebruukstaol, as
underdiel van het
Nedersaksisch, bewaken en
anfietern.

Kernkwaliteiten

Verbindend
Kennis van de Drentse taol

Kernweerden
Betrokkenheid

Maatschappelijke
verantwoordelijkheid Handreikend
Deskundigheid Deurzettend
Flexibiliteit Multidisciplinair

Respect

Oes hogere doel gef antwoord op de vraog waorum we bestaot en het gewaogde doel is oeze
ambitie, dat is waor we oeteindelijk oetkommen wilt. Daorbij wor we dreven deur oeze
kernweerden en maak we dankbaor gebroek van oeze kernkwaliteiten.

2.1 Boven alles

Tiedens de vaststelling van de strategische koers is ien ding dudelijk worden: aw oeze missie en visie
vanof nou en in de toekomst vérm geven wilt, dan zuw het aans doen moeten as in de leste vieftien
succesvolle (!) jaoren. De wereld is dusdaonig veraanderd en blef veraandern, dat die noodzaak er is.
‘Loslaoten’ wordt de kunst, niet zozeer van de goeie dingen, maor van de menier van deenken over
hoe we ‘in de markt’ komt en blieft. Ok zuw nog meer as nou creatief wezen moeten in oeze
warkwieze, ok dat heurt bij een neie anpak.

2.2 De strategische lienen

Op basis van oeze missie en visie, een inventarisatie van de zaken waor aw goed en minder goed in
bint en de kaansen en bedreigingen die as wij en oeze stakeholders ziet, biw tot understaonde
strategische koers kommen. Bij het lezen zal dudelijk worden dat veul lienen met mekaar verbunden
bint, wat de koers extra stark mak.

S MEER VRAOGGESTUURD WARKEN

Een fundamentele veraandering in déenken, is daw as insteek kiest daw meer warken gaot naor
de vraog vanoet de markt.

Dat betiekent concreet daw ok op zuuk gaot naor de behuufte die der leeft op het gebied van het
Drents en daw daor oes anbod op ofstemt. Het mag dudelijk wezen dat oes strategisch punt
‘doelgroepgericht warken’ daor onlosmakelijk met verbunden is.

Maor met meer vraoggestuurd warken, wiw nog een stap wieder gaon. Het giet niet allent um de
vraog naor (understeuning bij) het gebroek van het Drents, maor ok de vraog um primaire hulp
vanoet organisaties. Wij praot dan over het Drents beter verbinden met maatschappelijke
opgaven.

Daorbij kan dacht worden an sectoren as underwies en zorg. Hoe kuw, hoe klein de bijdrage
lichtkaans ok wezen kan, aandern helpen? Waorbij we het Drents metnimt as hulpmiddel. We
gaot naodrukkelijk op zuuk naor meugelijkheden.

As veurbield nim we het invullen van uren ‘creatieve lessen’ in het underwies. Daor wiw zuken
naor meugelijkheden um te kieken of ien van oeze metwarkers of vrijwilligers daor hulp bieden
kan. Zo ja, dan is oeze veurweerde daw het Drents metnimt as underdiel van de hulp.

Bij meer vraoggestuurd warken heurt ok daw de drompel veur aandern zo leeg meugelijk maakt.
Dat kan under meer deur aandern te begeleiden en te trainen en deur — waor het kan — kant en
klaore producten an te bieden.

De achterliggende gedachte achter dit alles is simpel. Wij kunt niet makkelijker bij volk naor
binnen kommen as met de opmarking ‘Za’k (ies preberen) je helpen um je probleem op te
I6ssen?’. Daor bint op de beleidsaovend al een koppel schiere veurbielden bij nuumd. Het ienige
waj terugvraogt is daj het het gebroek van het Drents anfietern wilt.

> DOELGROEPGERICHT WARKEN

As Huus van de Taol bedien we een unveurstelbaor grote, briede, diverse groep méensen,
kortweg ‘de markt’. Veur alle dudelijkheid: het giet dus um elkenien die op die ien of aandere
menier interesseerd is in de Drentse taol. Dus gebroekers en niet-gebroekers.

Die bredte is an de iene kaant oeze grote kracht, want jaorlijks laow zien hoeveul wark/
activiteiten wij ankunt. An de aandere kaant is het ok ien van oeze kwetsbaore punten. Biw wal
altied met de juuste dingen gangs veur de juuste meensen? Aw oes doel bereiken wilt, gef
gerichter warken meer kaans op risseltaot. Gericht warken betiekent daw oes richt op

doelgroepen en daw oes anbod ofstemt op heur behuufte. Een dudelijke relatie met
vraoggestuurd warken dus. We wordt hiermet dus effectiever. Een aander groot veurdiel van
dizze menier van warken is ok daw hierdeur efficiénter wordt. ‘Meer doen met minder
inspanning’ zogezegd. Naost dat dit goed is veur de meensen die aw bedient, komp het ok het
warkplezier van oeze eigen meensen ten goede.

S COMMUNICATIE

Communicatie is veur het Huus van de Taol van strategisch belang. Het is een gegeven daw vaak
muite hebt um alle meensen te bereiken die aw bereiken wilt veur een bepaolde activiteit of
product. Doelgroepgericht warken giet daor een belangrieke verbetering bij wezen. Wij wilt
linksum of rechtsum nog zichtbaorder worden.

Daornaost moew nog altied opboksen tegen een (in meer of mindere mate) negatief imago van
het Drents en van oeze organisatie. We ziet hier evenwal veraandering in kommen en wilt daor
ok gericht an warken.

Binnen het warkveld ‘communicatie’ hew de volgende punten as speerpunt benuumd:

Inspeulen op de behuufte an een eigen identiteit van méensen (‘dichtbij hoes-gevuul’)
De grote weerde van meertaoligheid

Warken vanoet eigen kracht

Altied streven naar samenwarking met aandern

Meénsen insluten en veural niet oetsluten

In het verlengde hiervan gaow ok de kanalenstrategie op strategisch niveau brengen (in
combinatie met anpak van de doelgroepen). Strategisch kernpunt: inhold en middel aal weer
ansluten laoten bij de betreffende doelgroep. Dus niet allent: ‘we moet meer digitaol’, maor
juust de nuance zuken.

> CONTINUITEIT VRIJWILLIGERSBESTAND

Wij priest oes gelukkig met een groep van umdebij 150 vrijwilligers. Zunder ze kunden wij niet
alle activiteiten doen die aw nou jaorlijks oetvoert. Een groep um hiel zunig op te wezen dus, en
ok een groep waorvan aw zorgen moet dat ze schik holdt an wat ze veur oes, maor veural veur
het Drents doet.

Wij bint oes dervan bewust dat dizze groep ok al flink groter west hef en dat er nog aal sprake is
van een terugloop. Dizze gevaorlijke ontwikkeling en het grote belang van dizze groep maakt daw
van het behold en de oetbreiding van het vrijwilligersbestand een strategisch punt maakt hebt.

S REKENING HOLDEND MET DE DUBBELFUNCTIE VAN HET DRENTS

In oeze missie en visie is al terug te lezen dat de Drentse taol een ‘dubbelfunctie’ hef:
e  Gebroekerstaol
e  Cultuurtaol

Wij vindt het slim belangriek um beide een podium te geven: de cultuurtaol die met name op
schrift tot oeting komp. En de gebroekerstaol die elkenien op dagelijkse basis prat. De ien kan
niet zunder de aander en veur oes bint ze beiden even belangriek.

< EEN EIGENTIEDSE OETGEVERU

Een wezenlijk underdiel van het Huus van de Taol is oeze oetgeverij. Onlosmakelijk verbunden
met het Drents as cultuurtaol en daormet een slim belangrieke bijdrage levernd an oeze missie
en visie. Kern van de oetgeverij is het oetbrengen van boeken en in het verlengde daorvan het
helpen van schrievers en dichters bij heur wark. Die functie is en blef van groot belang en kreg
deurlopend alle andacht die het verdient.

Met het oog op de ontwikkelingen in de samenleving moew oes evenwal realiseren dat het
oetbrengen van boeken maor ien van de talloze meugelijkheden is veur een oetgeverij. In
verbinding met de strategische punten ‘doelgroepgerichte benadering’ en ‘communicatie’ gaow
een neie visie op de oetgeverij ontwikkeln. Waorbij de essentie van de oetgeverij wat oes angiet
recht overend blef.

S WEZENLUK BIJDRAGEN AN HET NEDERSAKSICH

Het Drents is underdiel van het Nedersaksisch. En as Drentse streektaolorganisatie vindt het
Huus van de Taol het slim belangriek dat het Nedersaksisch as compleet taolgebied ok veur het
voetlicht komp. Wij wilt daorum ok structureel bijdragen an de samenwarking in het
Nedersaksisch taolgebied, umdaw van miening bint daw in de maande meer bereiken kunt as
allent.

3 STRATEGISCHE DOELSTELLINGEN

3.1 Inleiding

De strategische doelstellingen geeft dus an waor wij ultimo december 2026 staon wilt. Daor stiet de
directeur ‘veur an de lat’en daor z6t het bestuur op toe. Veurdat het ultimo 2026 is, mot en giet der
vanzolf hiel wat gebeuren. Dat geldt ok veur het invullen van de strategische doelstellingen. Daor
hew concrete ideeén over, maor wij bint tot de conclusie kommen daw eerst meer underzuuk doen
moet naor waor aw nou staot. Hoe dan ok is de belangriekste strategische doelstelling
vanzolfsprekend oes ‘gewaogde doel’ zoas opnummen in de missie en visie. Daor lig oeze grote
ambitie.

3.2 Het Gewaogde Doel

Um te begunnen moew kieken naor oes gewaogde doel, dat is de hoogste ambitie die aw vaststeld
hebt:

‘Wij wilt een organisatie wezen die middenin de samenleving stiet en wij speult daorbij een
verbindende rol in het Nedersaksisch taolgebied. Wij z6rgt erveur dat het Drents (as underdiel van
het Nedersaksisch) een taol is waor de gebroekers wies met bint en die deur de niet-gebroekers
waardeerd wordt.

De vraog die aw nog beantwoorden moet is: wanneer wil wij dit bereikt hebben en wanneer kuw
vaststellen daw dit bereikt hebt? Hoe dan ok kan het niet aans as daw in 2026 wieder bint as in
2023. De ienige menier um derachter te kommen wat een realistische strategische doelstelling is, is
deur te achterhalen hoe aw der nou veur staot. Dan hew een iekpunt. Dit vertaolt zuch in een
inspanningsverplichting veur 2023: het oetvoeren van een underzuuk in de previncie met minimaol
vraogen die antwoord geeft op de punten die in het gewaogde doel staot. Kértum: een nulmeting.

33 Acties in 2023

De acties die in 2023 op zien minst nummen wordt um (ok) tot strategische doelstellingen te kunnen
kommen, bint:

e Een underzuuk naor ‘de staot van het Drents’ met vraogen die relateerd bint an oes
Strategisch Plan.

e Wat betreft het Drents verbinden met maatschappelijke opgaven: een overzicht kriegen van
de behuufte en meugelijkheden in de markt en van oeze eigen meugelijkheden um daor
invulling an te geven.

e Een compleet overzicht kriegen van de doelgroepen waor wij oes op richt.

o Het opstellen van een vrijwilligersbeleid, met daorin ok de bestaonde en in de toekomst
geweenste antallen.

e Het opstellen van een Oetgeverij-beleid met daorin een heldere koers.

e Het opstellen van een concreet plan met welke rol wij wilt en kunt speulen in het
Nedersaksisch taolgebied.

Naost dit alles wordt het bestaonde Warkplan toetst an het Strategisch Plan en waor neudig anpast.
Wij doet in de praktijk allent de dingen die past binnen dit plan. Ok zal der een Activiteitenplan
maakt worden as concreet oetvloeisel van het Warkplan. Zie hoofdstuk 4.

Het bespreken en oetwarken van de strategische doelstellingen zal een vast agendapunt worden in
de bestuursvergaderingen in 2023.

4 OETVOERING EN STURING

4.1 Concrete plannen

Zoas eerder zegd is, dot dit plan dienst as kader veur de activiteiten die aw veur de ankommen dree
jaor oetvoeren gaot. Dat vertaolt zuch in twee concrete plannen:

e Warkplan (jaorlijks)

e Activiteitenplan (jaorlijks, op basis van het Warkplan)

Het Warkplan is het jaorplan en gef in grote lienen en per warkveld weer waw van plan bint. Daorbij
is het zo opzet dat alle strategische punten expliciet dan wal impliciet terug te vinden wezen zult.
Elke activiteit mot op een relatief simpele menier koppeld worden kund an een strategisch punt,
aans past het niet in oes doen en laoten.

Het Activiteitenplan is het miest concrete plan en bevat een opsomming van alle planbare
activiteiten die vanoet het Warkplan ontstaot.

4.2 Capaciteit

Oeze plannen bint ambitieus en dat moét naor oes idee ok. Daorbij biw oes der terdege van bewust
dat oeze capaciteit gréenzen kent. Vaak in kwantiteit en mangs ok in kwaliteit: wij kunt niet alles. An
de aandere kaant hew bewezen daw jaorlijks met oeze metwarkers en vrijwilligers ontiegelijk veul
oet stro zetten kunt.

Het Strategisch Plan en de daoran verbunden plannen moet oes helpen um de juuste keuzes te
maken binnen de (veule) meugelijkheden die aw hebt.

Twee zaken bint daorbij van groot belang:
e Focus anbrengen en keuzes maken duren.
e Het vinden van de juuste balans um het warkplezier van oeze meensen zo groot meugelijk
te holden. Dat moét vanzolf ok bijdragen an een gezunde warkomgeving en gezunde
meensen.

Ansluten bij aanderen

Nog meer dan daw al doet, gaow ansluting zuken bij initiatieven en activiteiten van aandere partijen.
Naost dat dit neie en/of extra meugelijkheden gef um risseltaot te halen, kan het oes enorm helpen
um oeze capaciteit effectief en efficiént in te zetten.

4.3 Sturing

Plannen maken is ‘ien’, oetvoeren is ‘twee’ en sturen op de plannen is ‘dree’. Het hef gien zin um
plannen te maken daor vervolgens niet op te sturen. Sturen doew waor meugelijk op doelstellingen.
Zowal op strategisch (zie hoofdstuk 3) as op tactisch niveau (in het Warkplan).

Waor sturen op doelstellingen niet haalbaor is, stuur wij op inspanning.

De directie stuurt maondelijks op de tactische doelstellingen (lees: het Warkplan). Per kwartaol
wordt er op tactisch niveau rapporteerd an het bestuur. len maol in het jaor wordt in het bestuur de
strategische doelstellingen behandeld. Waor neudig wordt bijstuurd op de ontwikkelingen.



